
4-сабақ

6-тапсырма. Тыңдаңыз. Толықтырыңыз. 
1-диалог
– Сен тағы да мені әзілдеп тұрсың ба?
– Жо-жоқ, бұл жолы шын айтып тұрмын, тек кішкене қалжың араласып 

кетті.
2-диалог
– Ертеңгі сұхбатқа дайынсың ба?
– Иә, бірақ қатты толқып тұрмын. Бір жағы, сонда да уақытында жету 

үшін асығып барамын.
3-диалог
– Анау баланы неге қудың?
– Ол сабақтан қашып бара жатқан еді, ұстазымыз ұстап алуымды өтінді.
4-диалог
– Бұл жаңалықты естігенде не сездің?
– Қуаныштан көзіме жас келді.
5-диалог
– Осы мамандықты шын қаладың ба?
– Иә, бірақ кейде өзіме күмәнданатын сәттер де болады.
6-диалог
– Досыңмен не болды?
– Ұрысып қалдық, бірақ оны уайымдап кеттім. Сондықтан да оны 

кешірдім.
7-диалог
– Фильм тамашалап отырғанда не болды?
– Кенет жарық сөнді де, біреу  құлап қалды.
8-диалог
– Бүгін көңіл күйің жоқ сияқты?
– Иә, бәрінен қашып кетіп, жалғыз қалғым келеді.

II ТАРАУ

2-сабақ

5-тапсырма. Тыңдаңыз. Ретімен қойыңыз. 
Тәжірибе жұмысының кезеңдері

1. Дәурен алдымен тәжірибе нәтижесінде не болуы мүмкін екенін 
болжайды

2. Жұмысты бастамас бұрын тәжірибеге қажетті шартты белгіледі
3. Дәурен мен жолдастары есеп арқылы тәжірибеде қолданылатын 

құралдардың мөлшерін анықтады
 Мысалы: үштен екі вольт қажет болуы мүмкін
4. Жұмыс үшін қажет пішіндер (шар, шаршы, тіктөртбұрыш, көпбұрыш, 

домалақ) сызылып немесе 3D моделденіп дайындалады
5. Тәжірибе бойынша түзу, қисық, ирек сызықтар сызылып, ұзындықтары 

өлшенді
Мысалы: ұзындығы үштен бір метр болатын түзу сызық сызылды
6. Алынған мәліметтер кезеңдерге бөлінді  
Мысалы: тік төртбұрыш төрттен екі бөлікке бөлініп, әр бөлігіне ток берілді
7. Дайындалған материалдар мен сызбалар мыжылып, яғни қайта өңделді. 

Мысалы: Қағаз макеті мыжылып, оның орнына үштен бір пластик пішін 
жасалды

8. Тәжірибе сынақ арқылы тексерілді 
9. Жұмыстың нәтижесі дәлелденді
Мысалы: «Егер үштен екі қысым берілсе, онда жүйе тұрақты жұмыс 

істейді» деген дәлел келтіріледі
10. Тексерілген схема немесе модель нақты мақсатта пайдаланылады
Мысалы: дайындалған төрттен үш көлемді көпбұрыш пішін робот 

бөлшегіне қолданылады

3-сабақ

8-тапсырма. Тыңдаңыз. Түсініксіз сөздермен жұмыс жүргізіңіз.
Ұғым, пішін және мағына түсінігін қалыптастыру
Жоба қоғамтану, саясаттану және әлеуметтану сияқты негізгі пәндермен 

тығыз байланысты. Біздің мақсатымыз – студенттердің ақпаратты қалай 
түсінгенін және оларды тиімді пайдаланудың жолдарын зерттеу. Жобаның 
алғашқы кезеңінде біз әртүрлі пішіндерге қатысты сынақ жүргіздік. Бірде 
шаршы мен тіктөртбұрышты қолдандық, бірде ирек сызық пен қисық 
сызықтарды пайдаланып көрдік.  Келесі кезеңде баяндама жасалды. Онда 
бағдарлама, мақала тақырыбы және мысалдар талданды. Кейде ұғым нақты 

берілді, кейде түсінік жалпылама ғана айтылды. Бұл ерекшелік жобаның 
басты мәнін айқындауға мүмкіндік берді.

Қорытынды бөлімде ұпай жүйесі арқылы нәтиже шығарылды. Бірде 
жеңіске жеткендер анықталды, бірде жеңілгендер талданды. Бірақ ең бастысы 
– барлық қатысушылар үшін сын мен қорытынды дамуға жол ашты. Кейбір 
деректер графиктермен көрсетілді, бұл талдауды жеңілдетті.

III ТАРАУ

1-сабақ

3-тапсырма. Тыңдаңыз. Түйіндемені толтырыңыз.
ТҮЙІНДЕМЕ
Аты-жөні: Нұрланұлы Дәурен
Мекенжайы: Қарағанды қаласы, Сәтпаев көшесі, 8-үй, 284-пәтер
Телефоны: +7 775 394 43 39
E-mail: duxy_48@gmail.com 
Мамандығы: IT саласы, бағдарламалау
Жеке қабілеті:  білікті, іскер, командалық жұмысқа бейім
Білімі: әл-Фараби атындағы Қазақ ұлттық университеті, Ақпараттық 

жүйелер мамандығы
Кәсіби тәжірибесі: Orda International Company IT маманы 

Қызығушылығы: ғылыми мақалалар жазу, жаңа технологияларды меңгеру, 
ғылыми зерттеу жүргізу

Мақсаты: бәсекеге қабілетті маман болу, еліміздің дамуына үлес қосу 
Ұстанымы:  қандай жұмыс істесең де әрдайым шынайы болу керек 
Тілдік дағдылары: Қазақ тілі (ана тілі), ағылшын тілі (В2), орыс тілі (С1)

Қосымша мәліметтер: саяхаттау, компьютерде сурет салу

2-сабақ

6-тапсырма. Тыңдаңыз. Жаңа грамматикалық құрылымның 
қолданысына назар аударыңыз.

Дидар: Сәлем, досым!



215

ТЫҢДАЛЫМ
МӘТІНДЕРІ

Дәурен: Сәлем! Астана халықаралық компаниясының сайтындағы бос 
орындарды қарадың ба?

Дидар: Иә, көрдім. Үміткерлерге тапсыру керек құжат тізімін де жүктеп 
алдым.

Дәурен: Жақсы, мен де көрдім. Құжаттардың көбін Egov сайтынан алуға 
болады екен.

Дидар: Иә, мен түйіндеме, жеке куәлік, диплом көшірмесі мен бірнеше 
анықтаманы дайындап қойдым. Енді мотивациялық хат әзірлеу керек.

Дәурен: Сенде үлгісі бар ма?
Дидар: Мотивациялық хаттың үлгісі жоқ, бірақ сайттан қарау керек.
Дәурен: Жақсы, мотивациялық хатта не жазу керек?
Дидар: Онда өзіңнің алдағы жоспарың мен берілген қызметке тұрғанда 

атқаратын жұмыстарың, ұстанымдарың туралы жазасың.
Дәурен: Жақсы, бүгін жазып, құжаттардың түпнұсқасын сұхбатқа 

барғанда көрсетермін.
Дидар: Ооо, мен құжаттарымды толық дайындап болғанда саған 

хабарласамын.
Дәурен: Жақсы, досым. Басшылықтың сұрақтарына да дайындалу керек.
Дидар: Иә, өзіміз туралы мәліметті жақсылап айтып береміз ғой.

3-сабақ
4-тапсырма. Тыңдаңыз.
Дәурен: Алло, Әмір, қалың қалай?
Әмір: Жақсы, маған өткенде түйіндемемді жіберген компания хабарласты. 

Менің түйіндемем бастықтарына ұнап, бірден мақұлдапты. Сол лауазымға 
лайықты маман ретінде мені сұхбатқа шақырды. 

Дәурен: Оо, тамаша. Қашан барасың? сұхбатқа дайындалып жатырсың 
ба?

Әмір: 20 маусым, келесі дүйсенбі күні. Енді сол сұхбатқа дайындалу 
керек. 

Дәурен: Әрине, сен ол лауазымға лайықсың. Еш қобалжымастан барлық 
сұрақтарына байыппен жауап беруге тырыс. Ең басты кеңесім: бір сұраққа 
толық жауап берместен басқа нәрсені айтып кетпе. Ойыңды жинақтап, нақты 
ұсыныс, шешімдеріңді айт. 

Әмір: Кеңесіңе рақмет, досым. Иә, барынша белсенді болуға тырысамын. 

Дәурен: Мүмкін екеуіміз дайындалып көрерміз. Мен тілші немесе жұмыс 
беруші болайын.

Әмір: Мынау жақсы ой екен. Қане, көрейік! 
Дәурен: Ендеше кеттік. Сіз не үшін біздің компанияны таңдадыңыз, 

тәжірибеңіз туралы айтпастан бұрын маған өзіңіздің мотивациялық хатыңызда 
көрсетілген ұстанымдарыңыз туралы толық айтып берсеңіз.

Әмір: Ойбай, достым, мен тіпті шын сұхбатта отырғандай ыстықтап, 
терлеп кеттім ғой. 

Дәурен: Бәрекелді, қайта осылай дайындалсаң, сұхбатта жеңілірек болады. 
Әмір: Солай екен ғой! 

4-сабақ
5-тапсырма. Тыңдаңыз. 
Шұғыла: Сәлеметсіз бе! Сіз жаңа қызметкерсіз бе?
Дәурен: Иә, сәлеметсіз бе! Менің атым – Дәурен. Бүгін жұмыстағы бірінші 

күнім. Мен AI бөлімінің сарапшысы лауазымына қабылдандым.
Шұғыла: Қош келдіңіз, Дәурен! Мен Шұғыламын, осы бөлімде қызмет 

істеймін. Бұл – біздің жұмыс үстеліміз. Ал мынау – басқарма отырысы өтетін 
бөлме.

Дәурен: Рақмет. Міне, үстеліме сызғыш, өшіргіш, ұштағыш, тіпті басып 
шығарғыш та қойыпты. Керек заттардың бәрі бар екен.

Шұғыла: Иә, бізде бәрі нақты жоспармен жүреді. Таңертең сағат 9:00-де 
шұғыл кеңес болады, кейін сізге қызметтік міндеттеріңізді айта жатар.

Басшы: Сәлеметсіз бе, Дәурен! Қош келдіңіз. Біздің бөлім күрделі 
жобамен айналысып жатыр, сол себепті тәжірибелі қызметкерлермен бірге 
жұмыс істейсіз. Жұмыс өте көп, бұл жерде өзіңізге мол тәжірибе жинайсыз. 
Сіздің шетелге іссапарға шығу мүмкіндігіңіз де болады.

Дәурен: Рақмет! Маған мүмкіндік бергендеріңізге алғыс айтамын. Жаңа 
ортаға тез кірісуге тырысамын.

Шұғыла: Кейде жұмыстарға байланысты ұрыс-керістер болып қалуы 
мүмкін, бірақ бәрі кәсіби түрде шешіледі. 

Дәурен: Түсінікті. Мен дайынмын!
Басшы: Іске сәт! 

IV ТАРАУ

1-сабақ

4-тапсырма. Тыңдаңыз. 
Жұлдыз: Сәлеметсіз бе! Кешегі бірінші жұмыс күніңіз қалай өтті?
Дәурен: Қайырлы таң, қалыңыз қалай? Тамаша, ақырын үйреніп 

жатырмын. Жұлдыз ханым, сіз қай аймақтансыз?
Жұлдыз: Жақсы. Мен Түркістан облысынанмын. 
Дәурен: Шынымен бе? Мен де Түркістанның солтүстігіндегі шағын бір 

ауылданмын. Демек, жерлес екенбіз ғой!
Жұлдыз: Иә, расымен! Қандай қызық! Жұмысқа келгеннен бері жақын 

араласып жүргеніміз осы екен ғой, өзіміздің де аймақтан адам тапқаныма 
қуаныштымын.

Дәурен: Мен де, отбасыңызбен көшіп келдіңіздер ме? Қайда тұрасыз?
Жұлдыз: Жоқ, ата-анам ауылда, мен сол аймақта оқу бітіріп, бірнеше 

жыл Шымкентте жұмыс істедім. Алматыға осы көктемде көшіп келгеннен 
бері жатақханада тұрып жатырмын.

Дәурен: Жақсы екен. Менің де ата-анам сол жақта. 
Жұлдыз: Жақсы, ауыл-аймаққа жиі барып тұрасыз ба? Мен алдыңғы 

жұмыстан кеткеннен бері бармаппын. 
Дәурен: Жақында ата-анамды ауданға көшірген едік, сол кезде барып 

келдім. 
Жұлдыз:  Қалада қай жерде тұрасыз?
Дәурен: Достарыммен тұрғын үй жалдап тұрамын. Үлкен қалада пәтер 

жалдау қиын екен, студент кезімде жатақханада тұрып үйреніп қалған, 
қаражат жағынан қиын екен.

Жұлдыз:  Иә, оныңыз рас. Маған жұмыстың жатақханасынан орын алу да 
оңай болмады. Дегенмен жаман емес.

Дәурен: Жақсы, маған да алдағы уақытта жатақхана мәселесін көтеру 
керек сияқты.

Жұлдыз:  Иә, кішкене үйренісіп алыңыз.
Дәурен: Иә, келісемін. Қалай болғанда да, сізбен танысқаныма 

қуаныштымын. Жерлес болған соң, тіл табысу да оңай екен.

2-сабақ

5-тапсырма. Тыңдаңыз, ретімен қойыңыз.
1)
Ханшайым: Сәлем, Әділ! Мен бүгін жаңа қызметтік пәтерге кірдім. Біраз 

тарлау екен
Әділ: Сәлем, Ханшайым! Иә, бұл үй ескі ғой. Бәсе, сенің жүзіңде реніш 

бар сияқты көрінді
2)
Ханшайым: Шынымен де, ас үйде ыдыс жуатын мәшине жоқ екен
Әділ: Бәсе, кешегі түскі үзілісте «ыдыс жуу қиын екен» деп қалдың ғой
3)
Ханшайым: Терезелер де әйнек емес, кәдімгі пластик қой деймін?
Әділ: Иә, бәсе, бөлмеге жарық қатты түспейді
4)
Ханшайым: Кеше аулаға серуенге шыққанда марғауым қашып кетті
Әділ: Бәсе, таңертең көңіл күйің болмағаны содан екен ғой
5)
Ханшайым: Жарайды, уақытша тұратын жер ғой. Қалай да үйреніп 

кетермін
Әділ: Иә, бәсе, алғашқы кезде бәрімізге қиын болған. Кейін бәрі реттеледі

3-сабақ

2-тапсырма. Тыңдаңыз. Мысал келтіріңіз. 
іргетас, қақпа, пошта, қазу, тұрақ, отын, су құбыры, жару (отын), әткеншек, 

себет

4-тапсырма. Тыңдаңыз. Жауап беріңіз.
Дәурен: Сәлем, Жұлдыз! Қарашы, ботаникалық бақ қандай әдемі! 

Қаншама өсімдіктер мен ағаштар бар екен. Бәрін бір күнде көру үшін жоспар 
құру керек сияқты.

Жұлдыз: Сәлем, Дәурен! Иә, дұрыс айтасың. Әсіресе қатар өскен мына 
қайың мен емен ағаштарын қарашы. Олар дұрыс өсуі үшін тамырларынан 
бастап күтіп, баптау керек.

Дәурен: Мынау қарағай мен терек те ерекше екен. Ағаштардың қабығы 
мен сабағына дейін бақылауға болады. Бақтағы өсімдіктерді үнемі баптап, 
күтіп отыру қажет.

Жұлдыз: Иә, әсіресе жеміс ағаштары өнім беруі үшін оларды уақытылы 
суарып, бұтақтарын қырқу қажет. Ал мынау – қалампыр мен жалбыз иісі 
қандай керемет! Хош иісті гүлдерді отырғызу да ерекше шаруашылық жұмыс 
қой.

Дәурен: Дұрыс айтасың. Мен бақта қамысты алғаш рет көріп тұрмын. 
Ол батпақты жерде өсетінін білемін. Осындай сирек кездесетін өсімдіктерді 
сақтау үшін ботаникалық бақтар көп жерге таралуы керек.

Жұлдыз: Иә, оның үстіне, өсімдіктердің тамыры тереңге кеткен сайын, 
сабағы да биікке ұзаруы мүмкін. Сондықтан әрбір өсімдікті зерттеу мен күтіп-
баптау ісі жүйелі жүруі тиіс.

Дәурен: Мектепте осындай бақта тәжірибе сабағы болса ғой... Табиғатты 
қорғау жайлы нақты мысалмен үйренуіміз керек еді.

Жұлдыз: Мұндай бақтар балалар мен ересектерге де пайдалы. Әр адам 
табиғатты сүюді бала кезден үйренуі тиіс деп ойлаймын.

V ТАРАУ

1-сабақ

8-тапсырма. Тыңдаңыз. Тапсырмаларды орындаңыз.
Дәурен келесі аптада дұрыс тамақтану жолдары туралы дәріс оқиды. 

Дәріске дайындалу үшін орталық кітапханаға бармай-ақ дұрыс тамақтануға 
байланысты мамандардың ұсыныстарымен танысты. Қаладағы дұрыс 
тамақтану орталықтарында болып арнайы мамандардан кеңес алды. 
Үйге келген соң жинақталған материалдарды бір қарап шығып жүйеледі. 
Мамандардан арнайы диета ұстамай-ақ салмақты бір қалыпта ұстап тұрудың 
құпиясын естіді.

Зерттеу барысында дұрыс тамақтанудың адамның көңіл-күйіне, оның 
болашақ өміріне оң әсерін тигізетінін байқады. Осыдан кейін өзі де дұрыс 
тамақтануға бел буды. Күніне 1,5-2 литр су ішіп, тек қоректік заттарға бай 
тағамдарды пайдаланып, тамақ мәзірінен көмірсуы жоғарыларды алып 
тастады. Күнде таңертең жұмыртқа, ботқа, көкөністерді пайдаланса, түскі асқа 

жылқы не сиыр етінен дайындалған тағамдарды, буға піскен көкөністерді, ал 
кешке жеңіл тамақтарды іше бастады. Арнайы жаттығулар жасамай-ақ өзін 
жеңіл сезініп, шаршағандығы басылды. Ұйқысы түзеліп, таңертең ұйқыдан 
сергек тұратын болды.

2-сабақ

9-тапсырма. Тыңдаңыз. Тапсырмаларды орындаңыз.
Әйелі: Үйге азық-түлік алайық. Уақытың болса Магнумға барып келейік.
Күйеуі: Бүгін жұмыстан кеш шығамын. Сен Магнумнан үйге тапсырыс 

берші.
Әйелі: Жақсы, бірақ Магнумнан тапсырыс бергенше Аспаннан беремін. 

Аспанда тамақ бағасы жоғары болса да, сапасы жақсы, сақтау мерзімі де 
дұрыс.

Күйеуі: Менің әріптестерім Магнумнан береді, үнемі мақтап отырады. 
Ақшаны артық жұмсағаннан гөрі сол Магнумнан берсеңші.

Әйелі: Өткенде Магнумнан алған картоп тым үлкен әрі көбі жұмсақ болып 
шықты. Ал тамаққа қосқанда жұмсақ картоптан гөрі қаттысын пайдалансаң, 
дәмі де жақсы  болады.

Күйеуі: Магнумда сатылым жиі болады ғой.
Әйелі: Жарайды. Магнумнан тапсырыс беремін.

3-сабақ

8-тапсырма. Тыңдаңыз. Тапсырмаларды орындаңыз.
Тілші: Қайырлы күн! 
Аспаз: Қайырлы күн!
Тілші: Айгүл ханым, аспаз болу оңай емес. Бұл мамандыққа қалай 

келдіңіз?
Аспаз: Жастайымнан дәмді тамақ пісіргенді ұнатамын. Оқу бітірген 

соң «Тағам. Сервис. Қызмет» колледжіне түссем, болашақта үлкен аспазшы 
боламын деп армандадым. Сол арманым орындалды.

Тілші: Аспаз ежелгі мамандықтардың бірі ғой. Крит аралында пайда 
болған бұл мамандықтың сыры көп. Тамақ дайындағанда неге көңіл бөлесіз?

Аспаз: Жасаған тамағың пайдалы болса, келушілердің алғысын аласың, 

сондықтан пайдалы, сіңімді, буға піскен тағамдарды жиі дайындаймын. «Ауру 
– астан» деген бар ғой соны басты ұстанымым етіп алдым.

Тілші: Бұрын тамақтың тек құнарлылығына, сапасына назар аударса, қазір 
тез дайындалатын тағамдарға сұраныс жоғары. Сіздерде қандай тағамдарға 
көбірек тапсырыс береді?

Аспаз: Самса, бауырсақ, бәлішке тапсырыс жиі түседі.

4-сабақ

9-тапсырма. Сұхбатты тыңдаңыз. Тапсырмаларды орындаңыз.
Журналист: Сәлеметсіз бе, әже! Үйіңізге арнайы келген құтты қонақтарға 

қалай құрмет көрсетесіз?
Әже: Сәлеметсің бе, шырағым! Қазақта «қонақ – құдайдың сыйы» дейді 

ғой. Құтты қонақ келсе, дастарқан жайып, табақ тартып, құрмет көрсетеміз. 
Үйге жақсы тілекпен келген жанның жолы болсын деп ырымдаймыз.

Журналист: Табақ тарту рәсімі туралы айтып бересіз бе?
Әже: Әрине. Қонақтар келгенде молынан ет асамыз. Сосын әрқайсысына 

жасына, дәрежесіне қарай табақ тартамыз. Бас табақ, сый табақ, күйеу табақ, 
келін табақ деген түрлері бар. Бұл – қазақтың ежелден келе жатқан салты.

Журналист: Сонда қонақ дастарқаннан дәм татқан соң не айтасыз?
Әже: «Ас болсын!» деп бата береміз. Қонаққа дәм берген соң, ол «рақмет, 

ас дәмді болды» деп ризашылығын білдіреді. Осылайша арадағы сыйластық 
арта түседі.

Журналист Керемет! Қонақты құрметтеу қазақтың қанында бар ғой.
Әже: Дұрыс айтасың, шырағым. Қонақты сыйлаған халық ешқашан кем 

болмайды. Құтты қонақпен бірге ырыс, береке келеді дейді аталарымыз.

VI ТАРАУ

1-сабақ

9-тапсырма. Тыңдаңыз. Толықтырыңыз.
Дәурен: Анашым, қарындасымның тұсаукесер тойына дайындықты 

қашан бастаймыз?

Анасы: Келесі аптадан бастап, қонақтарды күтетін орын табуымыз керек. 
Үйдің маңайындағы мейрамханаларды да қарауымыз керек.

Дәурен: Әкем екеуіңіз келетін қонақтардың тізімін жазсаңыздар. Тізім 
бойынша өткізетін орынды анықтаймыз.

Анасы: Иә, ертең әкең жұмыстан келгеннен кейін тізім жазамыз. Алыстағы 
туыстарға ертерек хабарласу керек.

Дәурен: Қонаққа келетін кішкентай балаларға арнайы шоу-бағдарлама 
жасасақ дұрыс болады. Екі-үштегі балалар саны көп сияқты. Сол жастағы 
балаларға қызықты болатындай алуымыз керек.

Анасы: Иә, әрине, дұрыс айтасың. Кішкентай балаларға қызық болады.
Дәурен: Кішкентайларға арналған дастарқанды да ойлау керек.
Анасы: Иә, тапсырыс беру керек.

2-сабақ

9-тапсырма. Тыңдаңыз. Тапсырмаларды орындаңыз.
Дәурен: Сәлем, Нұрлан! Қалың қалай?
Нұрлан: Сәлем, Дәурен! Жақсы, рақмет. Сабақтар әдеттегідей, ал өзің 

ше? Жазғы демалыс болғанда ата-әжеңе бара алдың ба?
Дәурен: Жақсы. Иә, әрине, ата-әжеме барып, жақсы демалып келдім. 

Ертең бір ерекше күн екенін білесің бе?
Нұрлан (көзін таңырқай ашады): Ерекше күн?.. А, тоқта! Алғыс айту 

күні ме? Иә, бұл күні жақсы тілектер айтылады. 
Дәурен (күлімсіреп): Дәл өзі! Мен бұл күнді ерекше жақсы көремін. 

Бұл күні  жақындарыма, достарыма алғыс айтқанды, сыйлық ұсынғанды 
ұнатамын, сондықтан бұл күнді асыға күтемін. Әжем де «алғыс айт» деп ылғи 
айтып отырады.

Нұрлан: Иә, жақсы дәстүр. Бір сәтке тоқтап, кімге 
алғыс айту керек екенін ойлануға мүмкіндік береді. Алғыс 
алғанды кім ұнатпайды? Ондай адамдар аз шығар, сірә. 
 Дәурен: Рас айтасың. Мен, мысалы, ең алдымен ата-анама алғыс айтқым 
келеді. Олар мені жақсы көріп, тәрбиеледі, әрдайым қолдап келеді.

3-сабақ

8-тапсырма. Тыңдаңыз. Тапсырмаларды орындаңыз.
Айгүл: Дәурен, кешегі кеш қалай өтті? Мен келе алмадым.
Дәурен: Өте тамаша өтті! Біз мейрамханада жиналдық. Зал әдемі 

безендірілген екен.
Айгүл: Біздің топтан қанша адам жиналды?
Дәурен: Нұржан, Айбек, Асылым, Жазира келді.
Айгүл: Жаңа жылдық бағдарлама болды ма?
Дәурен: Иә, мейрамхана қызметкерлері керемет шоу өткізуге қатысты. 

Қарап отырып, қатты сүйсіндім. Ыдыс жуатын қыздар мен аспаздардың өзі 
қатысқан. Өте қызық әрі көңілді болды.  

Айгүл: Сыйлықтар болды ма?
Дәурен: Иә, бір-бірімізге кішкентай сыйлық бердік. Маған термос 

сыйлады.
Айгүл: Кеш саған ұнаған сияқты ғой.
Дәурен: Иә, өте көңілді болды. Осындай кештер адамдарды біріктіреді.
Айгүл: Келесі жылы бірге барамыз!
Дәурен: Міндетті түрде!

VII ТАРАУ

1-сабақ

9-тапсырма. Тыңдаңыз. Тапсырмаларды орындаңыз.
Дәурен: Қайырлы күн! 
Қонақүй әкімшісі: Қайырлы күн! 
Дәурен: 12-15 мамыр аралығында бір адамдық бөлмеге тапсырыс берейін 

деп едім. 
Қонақүй әкімшісі: Әрине, бос бөлмелер бар.
Дәурен: Маған интернеттің жақсы істеуі мағызды. Сондықтан міндетті 

түрде интернет сапасы жақсы бөлмеге орналастырсаңыз.
Қонақүй әкімшісі: Иә, әрине. Біздің бөлмелерімізде интернет сапасы өте 

жақсы. Ол үшін уайымдамасаңыз болады. Тағы қандай талаптарыңыз бар?

Дәурен: Жол кептелісінде тұрмас үшін сіздердің қонақүйлеріңізді таңдап 
отырмын. Бөлмені  қала көрінісін тамашалайтындай жоғары қабаттан алсам 
деймін. 

Қонақүй әкімшісі: Жақсы, міндетті түрде сіздің талабыңыз орындалады. 
Қала көрінісін тамашалау үшін он бесінші қабатқа орналасуыңызға болады. 
Ол жерден қала алақаныңыздағыдай көрінеді.

Дәурен: Бассейн бар ма?
Қонақүй әкімшісі: Иә, бізде бір үлкен екі кішкентай бассейн бар. 

Қаласаңыз бассейнге жақын бөлме алсаңыз болады.
Дәурен: Киім үтіктеуге арналған бөлме бар ма?
Қонақүй әкімшісі: Иә, үтік бар, қыздар үтіктеп береді.
Дәурен: Онда бронь қабылдаңыз.
Қонақүй әкімшісі: Жақсы. Сау болыңыз!

3-сабақ

8-тапсырма. Тыңдаңыз. Тапсырмаларды орындаңыз.
Гид: Қазақстанға қош келдіңіз,! Бүгін біз Баянауыл ұлттық паркіндегі ең 

әсем көлдердің бірі – Жасыбай көліне барамыз.
Турист: Рақмет! Бұл көл туралы алғаш рет естіп тұрмын. Несімен ерекше?
Гид: Жасыбай көлі – Павлодар облысындағы Баянауыл тауларының 

арасында орналасқан тұщы су көлі. Таулар мен ормандардың ортасында тұр, 
суы өте мөлдір әрі табиғаты керемет.

Турист: Тамаша! Неге Жасыбай деп атаған?
Гид: Аңыз бойынша Жасыбай деген батыр жоңғарлармен шайқаста осы 

маңда ерлікпен қаза тапқан. Сол батырдың құрметіне көлді атаған.
Турист: Өте қызық! Онда суға түсуге немесе қайықпен серуендеуге бола 

ма?
Гид: Әрине! Жазда адамдар осында келіп суға түседі, балық аулайды, 

қайықпен серуендейді. Табиғат аясында демалуға өте жақсы жер. Ғажайыптар 
елінде жүргендей боласыз.

Турист: Ол жерге қалай баруға болады?
Гид: Баянауылдан көлікпен шамамен 14 шақырым жерде. Жол бойы әдемі 

табиғат көріністерін тамашалап, уақыт тез өтіп кетеді.

Турист: Жасыбайға барғым келіп кетті. Қазірдің өзінде сол жерде 
тұрғандай болып тұрмын.Табиғат пен тарихты ұнатамын.

Гид: Онда сізге бұл жер міндетті түрде ұнайды!

4-сабақ

8-тапсырма. Тыңдаңыз. Тапсырмаларды орындаңыз.
Жолаушы: Сәлеметсіз бе!
Дүкенші: Сәлеметсіз бе! Қош келдіңіз. Сізге көмектесейін бе?
Жолаушы: Иә. Мен шетелге ұшайын деп тұрмын. Сол жақтағы досыма 

Қазақстаннан кішкентай, ерекше сыйлық алғым келеді. Қандай сыйлықтар 
бар, көрсетіңізші?

Дүкенші: Әрине! Міне, мына сөрелерде ұлттық нақыштағы 
кәдесыйларымыз бар. Мысалы, шағын домбыра, оюлы қобдиша, киіз үйдің 
шағын үлгісі, магнитеттер, тақиялар бар.

Жолаушы: Қобдиша әдемі екен. Бұл қолөнерші жасаған бұйым ғой, иә?
Дүкенші: Иә, бұл – жергілікті шебердің қолынан шыққан бұйым. Әсіресе 

шетелдіктерге қатты ұнайтын көрінеді. Ішіне зергерлік бұйым не ұсақ заттар 
салуға болады.

Жолаушы: Жақсы, біреуін алайын. Ал мына домбыра ше?
Дүкенші: Бұл – декоративті кәдесый. Нағыз қазақтың ұлттық аспабы. 

Көбіне адамдар музыка жақсы көретін достарына алады.
Жолаушы: Онда екеуін де алайын. Орау жағын өздеріңіз жасайсыздар 

ма? Қолсөмкеме сияр ма екен?
Дүкенші: Әрине, біз арнайы қағазбен орап береміз. Бір минут күте 

тұрыңыз.
Жолаушы: Рақмет. Бұл досыма жақсы көңіл күй сыйлайды деп ойлаймын.
Дүкенші: Сапарыңыз сәтті болсын! Досыңызға сәлем айтыңыз!

VIII ТАРАУ

1-сабақ

7-тапсырма. Тыңдаңыз, толықтырыңыз.
Дәурен: Кеше қайда болдың? Телефоның сөндірулі болды ғой.

Айбар: Иә, иә. Кешке қарай қойылым тамашалауға барғанмын. Содан 
кейін телефоныма қарайтын уақыт болмады.

Дәурен:  Ааа, түсінікті. Қандай спектакль көрдің?
Айбар: «Абылай хан» драмасының қойылымы болды. Адам өте көп 

жиналыпты.
Дәурен: Алдында афишасын көргенмін. Менің де барғым келген, бірақ 

билет қалмаған екен.
Айбар: Уайымдама, қойылым келесі аптада да болады. Сол кезде бірге 

баруға болады.
Дәурен: Иә, билет тез өтіп кетеді екен. Ертерек алып алуға тырысайық!

2-сабақ

8-тапсырма.Тыңдаңыз. Жауап беріңіз.
Ая: Амансың ба, Джон!
Джон: Сәлем, достар! Бүгін қызық болатын сияқты.
Ая: Иә, иә, дұрыс айтасың. Бүгін біз сені қазақ мәдениетімен 

таныстырамыз.	 
Джон: Ооо, керемет! Маған жаңа мәдениетпен танысқан ұнайды.
Дәурен: Ендеше кеттік. Оңға қарай жүрейік. Мына бөлмеде кесте, киіз, 

ою-өрнекпен безендірілген қолөнер бұйымдары бар.
Джон: Қандай әдемі! Мына киіз үй маған ұнап тұр. Сатып алуға бола ма 

екен?	
Ая: Қазір сұрап көрейік!
Дәурен: Мына жерде ұсталар мен зергерлердің 

жұмыстары қойылған. Көргің келе ме? 
Джон: Әрине! Мен қола, асыл тас, гауһар тастармен жасалған әшекей 
бұйымдарға қызығамын. 

Ая: Қара, мына алқа таза күмістен жасалған, ал дәл ортасында асыл тасы 
бар екен.

Джон: Ғажап! Осындай бұйымды досыма сыйлыққа алғым келеді.
Ая: Әрине, қазір қызметкерді шақырайын.
Джон: Достар, бұндай өнерді кімнен үйренуге болады? Қазақстанда 

болғанда зергерлік бұйым жасауды үйреніп көрмекшімін.

Ая: Жақсы ой! Қарашы, андағы баннерде келесі аптада қолөнер 
шеберлерінің   шеберлік сабақтары өтетіні жазылған. Осы жерден бірден 
жазылып кетейік.

Джон: Жазылып қояйық, мен міндетті түрде барамын.
Дәурен: Жүре ғой, сұрап көрейік….
Джон: Рақмет, достар! Бұл көрме маған қатты ұнады. Келесі апта бірге 

келеміз ғой, иә?
Дәурен: Әрине, досым. Біз де сенімен бірге жаңа өнер үйреніп 

алмақшымыз. Солай ғой, Ая?!
Ая: Солай, солай! Келесі аптада дәл осы жерде күтеміз.

3-сабақ

8-тапсырма. Тыңдаңыз. Жауап беріңіз.
Айбар:  Ата, бұл қандай күй? 
Атасы: Бұл   – «Ақсақ құлан» күйі, балам. Халық арасында аңызға 

айналған терең мағыналы шығарма.
Айбар: Сізді күй тартатын шығар деп ойламаппын. Керемет екен!
Атасы (күліп): Ой, балам, мен жас кезімде талай домбырамен жыр 

айтатынмын. Әкең сендей жаста болатын. Қазір анда-санда шабыт келгенде 
ғана тартып қоямын.

Айбар: Аааа, бұл күй не туралы сонда?
Атасы: Атың шыққыр, жақсы сұрақ қойдың. Бір ханның баласы аңда 

жүріп мерт болады. Мұны әкесіне ешкім айта алмаған соң Кетбұғы деген 
күйші осы күй арқылы жеткізген екен. Дана халық сөзден бұрын күйдің 
өзімен-ақ бәрін түсінетін болған ғой.

Айбар: Керемет... Сонда күй деген бір ғана аспаппен айтылатын әңгіме 
сияқты ма?

Атасы: Дәл таптың, балам! Домбыра – тек ағаш пен ішек емес, ол – барша 
қазақтың жан серігі. Нағыз күйші елдің мұңын күймен жеткізеді.

Айбар (ойланып): Мен де сондай күйші болатын шығармын онда…
Атасы: Ол үшін көп дайындық керек, балам. Егер ниетің болса, Нұрғиса 

Тілендиевтей бірегей тұлға болуға ұмтылуың керек.
Айбар: Оооо, Нұрғиса ата менің музыка кітабымда бар! Ол да күй жазған 

ба?

Атасы: Иә, ол – атақты композитор, күйші. «Әлқисса», «Саржайлау», 
«Жеңіс салтанаты» сияқты күйлерін тыңдасаң, нағыз рухани рақат аласың.

Айбар: Ата, онда ертең сабақтан ертерек келетін шығармын. Сіз маған 
домбыра үйретесіз бе?

Атасы (жымиып): Әрине, Айбаржан. Өнер жолы – тек жетістікке емес, 
адамдыққа апаратын жол. Қолың домбыра тартқан сайын жүрегің қазақ боп 
соға бастайды.

4-сабақ

7-тапсырма. Тыңдаңыз. Жауап беріңіз.
Аружан: Достар, жағдайларыңыз қалай? Бүгін Төлен Әбдіктің «Ақиқат» 

әңгімесін талқылаймыз. Дайынбыз ба? Кім бастап жібереді?
Ернар: Мен бастайын. Бұл шығарманы алғаш жиырма жастарымда 

оқығам. Бірақ мазмұнын ұғу үшін, меніңше, адам біраз өмірлік тәжірибе 
жинауы керек сияқты.

Ләйлә: Келісем. Мен де оқып бітірдім. Шығарманың философиялық 
тұстары өте көп, сондықтан ақырын, асықпай, ойланып оқу керек. Бас 
кейіпкердің тағдыры – нағыз ішкі арпалыс.

Дәурен: Иә, Төлен Әбдік сирек кездесетін жазушылардың бірі ғой. Бұл 
шығарма адамның ішкі күресіне арналған.

Аружан: Расымен, шығарманың кейбір бөлімдері өте күрделі. Әсіресе 
адамның ойы мен моральдық таңдауы туралы тұстары. Мен бұл әңгімені осы  
айдың ондарында бастағам, енді ғана бітірдім.

Мақсат: Төкең – әйгілі жазушы, бірақ мен оны сүйікті жазушым деп 
айта алмаймын. Өйткені оны оқу – оңай емес, түсіну де қиын. Дегенмен шын 
әдебиет сондай болуы керек деп ойлаймын.

Ернар: Менің ойымша, бұл шығарма – тек әдеби дүние емес, ол ой 
салатын ғылыми-философиялық эксперимент. Әр оқырман өз шындығын 
тауып оқиды.

Аружан: Келесі жолы да осындай мазмұнды кітап оқысақ қайтеді? 
Аптаның бастарында тізім жасап, таңдап алайық.



229

ТЫҢДАЛЫМ
МӘТІНДЕРІ

IX ТАРАУ

1-сабақ

7-тапсырма. Тыңдаңыз. Толықтырыңыз.
Google – әлемге әйгілі компаниялардың бірі. Бұл компанияның өнімін 

әлем халқының басым бөлігі тұтынады. Google компаниясы Ларри Пейдж 
бен Сергей Бриннің еңбегінің нәтижесінде дүниеге келді. Алғаш рет 1996 
жылдың 4 қаңтарында тіркелген. Компания атауы «Googol» болуы керек еді. 
Алайда әріп қатесінен «Google» аталып кеткен. Атақты Google компаниясы 
туралы қызықты 10 дерек айтып берейін:

1. Компанияға жаңадан жұмысқа қабылданғандар алғашқы жұмыс 
аптасының басында күні бойы айналмалы тетігі бар баскиім киіп жүруге 
міндетті; 

2.   Google-дың басты беті өте қарапайым деңгейде жасалған. Себебі 
алғашқы құрастырушылар HTML тілін білмейтін еді; 

3. Google штаб-пәтерінен өтіп бара жатқанда, сіз аулада бағбандардың 
орнына ешкілерді кездестіруіңіз әбден мүмкін. Себебі ешкілер Google 
маңындағы шөпті жеп, бағбандардың жұмысын жеңілдетеді.

4. Компания жарғысында өздерін «ит компаниясы» деп атаған жолдар 
кездеседі;

5. Егер компания қызметкері дүниеден өтсе, онда оның отбасы соңғы он 
жылдағы жалақысының жартысын алады. Бұл қызметкерге деген құрметті 
көрсетеді;

6. Google компаниясының кампусында Рекс атты тироннозавр тұрады. 
Тироннозавр қаңқасы қызметкерлерге уақытты, қызметтің маңыздылығын 
ескертіп тұрады;

7. 1997 жылы Yahoo компаниясында Google компаниясын   17 миллион 
долларға сатып алатын мүмкіндік болған. Ал қазір Google компаниясының 
нарықтағы бағасы 200 миллиард долларды құрайды;

8. Google компаниясында жеке сайттарының жат планеталықтардың 
тіліне лайықталған нұсқасы бар;

9. 2013 жылдың 19 тамызында компания өз жұмысын 5 минутқа тоқтату 
арқылы әлемдегі жалпы веб-жұмыстардың 40 пайызын істен шығарған;

10. Google компаниясының туған күні 27-қыркүйекте тойланады.

4-сабақ

9-тапсырма.  Тыңдаңыз. Ретімен қойыңыз.
Дәурен: Мен барлық файлдарымды Google Drive-қа сақтаймын. Өте 

ыңғайлы!
Мейіржан: Иә, ыңғайлы екені рас, бірақ мен ондай сервистерге аса сене 

бермеймін.
Дәурен:   Неге? Онда файлдар автоматты түрде сақталады. Құрылғы 

бұзылса да, құжат жоғалмайды.
Мейіржан: Иә, алайда интернетке тәуелді болу да қауіпті. Wi-Fi болмаса, 

кейде маңызды файлдарды қолдана алмай қаласың.
Дәурен: Ол рас, сонда да ақпараттың сақталғаны жақсы емес пе? Қолмен 

көшіріп, флешкада ұстаудан әлдеқайда жеңіл.
Мейіржан: Дұрыс қой, әйтсе де, кейбір интернет жүйелерді бұзып, жеке 

деректерді алу жағдайлары да болған.
Дәурен: Иә, ондай жағдайлар бар. Бірақ екі сатылы қорғауды қоссаң, 

қауіп айтарлықтай азаяды.
Мейіржан: Мүмкін. Дегенмен деректерді сақтаумен қатар оларды 

қорғауды да ұмытпау керек.

X ТАРАУ

1-сабақ
7-тапсырма. Тыңдаңыз. Толықтырыңыз.
Мадина: Дәурен, сенде депозит бар ма?
Дәурен: Иә, бар. Жақында ашқанмын. Қазір 300 мың теңгедей жиналды.
Мадина: Оооо, жақсы екен. Айына қанша салып отырасың?
Дәурен: 50 мыңдай салып отырамын. Табысым көп болып жатса, 70-80 

мыңдай теңге саламын.
Мадина: Мен де депозит ашып, аздап ақша жинай бастадым. Бірақ маған 

ақша үнемдеу қиын. Әйтеуір бір шығын шығып тұрады. Жүздеген адам 
депозитпен ақша жинап-ақ үй, машиналарын алып жатады ғой. Қызығамын 
соған.

Дәурен: Иә, шығын үнемі болады ғой. Бірақ пайда табу үшін шығынды 
бақылап үйрену керек. Тіпті, ең болмағанда, айына 10-20 мың салып қоюға 
тырысу керек деп ойлаймын.

Мадина: Дұрыс айтасың. Ал салық туралы не ойлайсың? Депозитке 
салық салына ма?

Дәурен: Жоқ, белгілі бір сомадан аспаса, салық салынбайды. Бірақ саясат 
өзгеруі мүмкін, сондықтан жаңалықтарды қарап отырамын.

Мадина: Сол ғой, не де болса өз қорыңның болғанына не жетсін?!
Дәурен: Дәл солай! Бастысы, тәртіп болса, нәтиже де жақсы болады. 

2-сабақ

7-тапсырма. Тыңдаңыз. Ретімен орналастырыңыз.
Жас қыз: Кешіріңіз, былай тұра аласыз ба?
70-тердегі әже: Балам-ау, не былай тұр, не ішке қарай кірші.
Дәурен: Қазір, апа, қозғала алмай тұрмын. Алдымдағы адамның сөмкесі 

бөгет жасап тұр.
70-тердегі әже: Әй, бала, сөмкеңді алсаңшы, мына балалар өте алмай 

жатыр ғой.
Алдында тұрған бала: Қазір, қазір, апа! 
70-тердегі әже: Қызым, енді өте бер!
Жас қыз: Ооо, рақмет, апа! Келесі аялдамадан түсетін едім.
Дәурен: Иә, есікке қарай жақындай беріңіз. 
Жас қыз: Апа, сіз де келесі аялдамадан түсесіз бе, әлде әлі түспейсіз бе?
70-тердегі әже: Жо-жоқ, қызым, өте бер! Мен әзір түспеймін. 
Қасында отырған екінші бір әже: Қарбаласқан өмір-ай! Жұрттың бәрі 

бір жаққа асығып бара жатады әйтеуір. 
70-тердегі әже: Соны айтсаңшы! Автобуста ине шаншар орын жоқ...
Дәурен: Иә, апа! Мұндай уақытта автобус толы болады, тұратын да орын 

таппай қаламыз.
70-тердегі әже: Еее, балам-ай...
_____________________________________________________

